
 
 

Ruchi-kṛta Pitṛ Stotram (Garuḍa Purāṇam) 

Ruchir uvācha 

Namasyē’haṁ pitṝn bhaktyā yē vasantyadhidēvatāḥ । 

Dēvairapi hi tarpyantē yē śrāddhēṣu svadhōttaraiḥ ॥ 1 ॥ 

Namasyē’haṁ pitṝn svargē yē tarpyantē maharṣibhiḥ । 

Śrāddhairmanōmayairbhaktyā bhuktimuktimabhīpsubhiḥ ॥ 2 ॥ 

Namasyē’haṁ pitṝn svargē siddhāḥ santarpayanti yān । 

Śrāddhēṣu divyaiḥ sakalairupahārairanuttamaiḥ ॥ 3 ॥ 

Namasyē’haṁ pitṝn bhaktyā yē’rchyantē guhyakairdivi । 

Tanmayatvēna vāñchadbhirṛddhiryātyantikīṁ parām ॥ 4 ॥ 

Namasyē’haṁ pitṝn martyairarchyantē bhuvi yē sadā । 

Śrāddhēṣu śraddhayābhīṣṭalōkapuṣṭipradāyinaḥ ॥ 5 ॥ 

Namasyē’haṁ pitṝn viprairarchyantē bhuvi yē sadā । 

Vāñchitābhīṣṭalābhāya prājāpatyapradāyinaḥ ॥ 6 ॥ 

Namasyē’haṁ pitṝn yē vai tarpyantē’raṇyavāsibhiḥ । 

Vanyaiḥ śrāddhairyatāhāraistapōnirdhūtakalmaṣaiḥ ॥ 7 ॥ 

Namasyē’haṁ pitṝn viprairnaiṣṭhikairdharmacāribhiḥ । 

Yē saṁyatātmabhirnityaṁ santarpyantē samādhibhiḥ ॥ 8 ॥ 

Namasyē’haṁ pitṝn śrāddhai rājanyāstarpayanti yān । 

Kavyairaśēṣairvidhivallōkadvayaphalapradān ॥ 9 ॥ 

Namasyē’haṁ pitṝn vaiśyairarchyantē bhuvi yē sadā । 

Svakarmābhiratairnityaṁ puṣpadhūpānnavāribhiḥ ॥ 10 ॥ 

Namasyē’haṁ pitṝn śrāddhē śūdrairapi ca bhaktitaḥ । 

Santarpyantē jagatkṛtsnaṁ nāmnā khyātāḥ sukālinaḥ ॥ 11 ॥ 



 
 

Namasyē’haṁ pitṝn śrāddhē pātālē yē mahāsuraiḥ । 

Santarpyantē sudhāhārāstyaktadambhamadaiḥ sadā ॥ 12 ॥ 

Namasyē’haṁ pitṝn śrāddhairarchyantē yē rasātalē । 

Bhōgairaśēṣairvidhivannāgaiḥ kāmānabhīpsubhiḥ ॥ 13 ॥ 

Namasyē’haṁ pitṝn śrāddhaiḥ sarpaiḥ santarpitānsadā । 

Tatraiva vidhivanmantrabhōgasampatsamanvitaiḥ ॥ 14 ॥ 

Pitṝnnamasyē nivasanti sākṣād- 

Yē dēvalōkē’tha mahītalē vā । 

Tathā’ntarikṣē ca surāripūjyās- 

Tē mē pratīcchantu manōpanītam ॥ 15 ॥ 

Pitṝnnamasyē paramārthabhūtā 

Yē vai vimānē nivasantyamūrtāḥ । 

Yajanti yānastamalairmanōbhir- 

Yōgīśvarāḥ klēśavimuktihētūn ॥ 16 ॥ 

Pitṝnnamasyē divi yē ca mūrtāḥ 

Svadhābhujaḥ kāmyaphalābhisandhau । 
Pradānaśaktāḥ sakalēpsitānāṁ 

Vimuktidā yē’nabhisaṁhitēṣu ॥ 17 ॥ 

Tṛpyantu tē’sminpitaraḥ samastā 

Icchāvatāṁ yē pradiśanti kāmān । 
Suratvamindratvamitō’dhikaṁ vā 

Gajāśvaratnāni mahāgṛhāṇi ॥ 18 ॥ 

Sōmasya yē raśmiṣu yē’rkabimbē 

Śuklē vimānē ca sadā vasanti । 
Tṛpyantu tē’sminpitarō’nnatōyair- 

Gandhādinā puṣṭimitō vrajantu ॥ 19 ॥ 

 

 



 
 

Yēṣāṁ hutē’gnau haviṣā ca tṛptir- 

Yē bhuñjatē vipraśarīrasaṁsthāḥ । 

Yē piṇḍadānēna mudaṁ prayānti 

Tṛpyantu tē’sminpitarō’nnatōyaiḥ ॥ 20 ॥ 

Yē khaḍgamāṁsēna surairabhīṣṭaiḥ 

Kṛṣṇaistilairdivyamanōharaiśca । 
Kālēna śākēna maharṣivaryaiḥ 

Samprīṇitāstē mudamatra yāntu ॥ 21 ॥ 

Kavyānyaśēṣāṇi ca yānyabhīṣṭā- 

Nyatīva tēṣāṁ mama pūjitānām । 
Tēṣāñca sānnidhyamihāstu puṣpa- 

Gandhāmbubhōjyēṣu mayā kṛtēṣu ॥ 22 ॥ 

Dinē dinē yē pratigṛhṇatē’rcāṁ 

Māsāntapūjyā bhuvi yē’ṣṭakāsu । 
Yē vatsarāntē’bhyudayē ca pūjyāḥ 

Prayāntu tē mē pitarō’tra tuṣṭim ॥ 23 ॥ 

Pūjyā dvijānāṁ kumudēndubhāsō 

Yē kṣatriyāṇāṁ jvalanārkavarṇāḥ । 
Tathā viśāṁ yē kanakāvadātā 

Nīlīprabhāḥ śūdrajanasya yē ca ॥ 24 ॥ 

Tē’sminsamastā mama puṣpagandha- 

Dhūpāmbubhōjyādinivēdanēna । 

Tathā’gnihōmēna ca yānti tṛptiṁ 

Sadā pitṛbhyaḥ praṇatō’smi tēbhyaḥ ॥ 25 ॥ 

Yē dēvapūrvāṇyabhitṛptihētōr- 

Aśnanti kavyāni śubhāhṛtāni । 

Tṛptāśca yē bhūtisṛjō bhavanti 

Tṛpyantu tē’sminpraṇatō’smi tēbhyaḥ ॥ 26 ॥ 

 

 



 
 

Rakṣāṁsi bhūtānyasurāṁstathōgrān- 

Nirnāśayantu tvaśivaṁ prajānām । 

Ādyāḥ surāṇāmamarēśapūjyās- 

Tṛpyantu tē’sminpraṇatō’smi tēbhyaḥ ॥ 27 ॥ 

Agniṣvāttā barhiṣada ājyapāḥ sōmapāstathā । 

Vrajantu tṛptiṁ śrāddhē’sminpitarastarpitā mayā ॥ 28 ॥ 

Agniṣvāttāḥ pitṛgaṇāḥ prācīṁ rakṣantu mē diśam । 

Tathā barhiṣadaḥ pāntu yāmyāṁ mē pitaraḥ sadā । 

Pratīcīmājyapāstadvadudīcīmapi sōmapāḥ ॥ 29 ॥ 

Rakṣōbhūtapiśācēbhyastathaivāsuradōṣataḥ । 

Sarvataḥ pitarō rakṣāṁ kurvantu mama nityaśaḥ ॥ 30 ॥ 

Viśvō viśvabhugārādhyō dharmō dhanyaḥ śubhānanaḥ । 

Bhūtidō bhūtikṛdbhūtiḥ pitṝṇāṁ yē gaṇā nava ॥ 31 ॥ 

Kalyāṇaḥ kalyadaḥ kartā kalyaḥ kalyatarāśrayaḥ । 

Kalyatāhēturanaghaḥ ṣaḍimē tē gaṇāḥ smṛtāḥ ॥ 32 ॥ 

Varō varēṇyō varadastuṣṭidaḥ puṣṭidastathā । 

Viśvapātā tathā dhātā saptaite ca gaṇāḥ smṛtāḥ ॥ 33 ॥ 

Mahānmahātmā mahitō mahimāvānmahābalaḥ । 

Gaṇāḥ pañca tathaivaitē pitṝṇāṁ pāpanāśanāḥ ॥ 34 ॥ 

Sukhadō dhanadaścānyō dharmadō’nyaśca bhūtidaḥ । 

Pitṝṇāṁ kathyatē caiva tathā gaṇacatuṣṭayam ॥ 35 ॥ 

Ēkatriṁśatpitṛgaṇā yairvyāptamakhilaṁ jagat । 

Ta ēvātra pitṛgaṇāstuṣyantu ca madāhitam ॥ 36 ॥ 

Iti Śrī-Garuḍapurāṇē ūnanavatitamō’dhyāyē Ruchikṛta-Pitṛstōtram ॥ 

 


